
ԱՌԱՋԱԲԱՆ
Սույն աշխատությունը նվիրված է հայ գրքարվեստի ուշ միջնադարի և վաղ 

արդի ժամանակաշրջանի խոշոր կենտրոններից մեկի՝ Խիզանի 16-17-րդ 
դարերի մանրանկարչության արվեստանոցի ուսումնասիրությանը Մեսրոպ 
Մաշտոցի անվան Մատենադարանի հավաքածուի (այսուհետ ՄՄ) հիման վրա: 

15-16-րդ դարերում վերածննդի դարարջանի իրադարձությունները 
Եվրոպայում՝ Իտալիա, Նիդերլանդներ, Ֆրանսիա, Գերմանիա, Իսպանիա, 
նշանավորվեցին միջնադարյան քրիստոնեական արվեստի կանոնիկ պատ-
կերացումների ավարտով։ Ձևավորվում և ամրապանդվում է իրականության՝ 
մարդ-անհատի, նրա հասարակական գործունեության նկատմամբ համակող-
մանի հետաքրքրություն։ Հայաստանում, այդ դարակազմիկ երևույթը՝ պայմա-
նավորված քաղաքական, սոցիալ-հասարակական բարդ, ոչ նպաստավոր 
իրադարձություններով, համեմատաբար ուշ արձագանք գտավ։ Այդուհանդերձ, 
«ռենեսանսյան» փոփոխություններն ընթանում էին սերտորեն կապված 
տեղական ազգային մշակութային ավանդույթների հետ։ 

Հայաստանը շարունակում էր մնալ ռազմաֆեոդալական երկու հզոր երկր-
ների՝ Օսմանյան Թուրքիայի և Սեֆյան Պարսկաստանի տիրապետության 
տակ։ Եվ, չնայած այդ ծանր վիճակին, մշակութային արմատական տեղաշարժերը 
կանգ չեն առնում։ Երկրում ազգային պետականության բացակայության պայ-
մաններում եկեղեցին իր վրա էր վերցրել ժողովրդի ներքին կյանքի ու մշակույթի 
հետ կապված ոչ դյուրին ազգանպաստ գործունեությունը: Անկախ ժամանակից 
և ստեղծված անբարենպաստ պայմաններից, մանրանկարչական արվեստի 
հարուստ ավանդույթ ունեցող հայ ժողովուրդը, նույնիսկ նվազագույն հնարա-
վորության պայմաններում, ձգտել և գտել է արվեստում հոգևորի և իրական 
կյանքի ներդաշնակ արտահայտության, բնության առաջնության և գեղեցկության 
գաղափարը: 

Հայ ստեղծագործական միտքը մուտք գործեց 17-րդ դար գիտական գեղար-
վեստական բարձր արժեքների պաշարով: Ի դեպ, որոշ նկատառումներով 
համամիտ չենք այն կարծիքի հետ, թե հայ իրականության մեջ 17-րդ դարի 
արմատական տեղաշարժերը զուտ իտալական վերածնության ներգործության 
հետևանքն էին: Այն, որ իտալական վերածնունդը իր ազդեցությունն ունեցավ 
հայկական գեղարվեստական մշակույթի վրա՝ անհերքելի է։ Բայց, որ հայ 
միջնադարյան պոեզիան, ճարտարապետությունը, փիլիսոփայական միտքը 
և պատմագրությունը վաղուց հաղթահարել էին միջնադարին բնորոշ 
ընկալումների շրջանակը, դա արդեն ճշմարտություն էր։ Ինչ վերաբերում է 
մեզ հետաքրքրող ոլորտին՝ գրքարվեստին, ապա այստեղ 15-րդ դարի կեսերից 
«խաղաղ ձևափոխությունների» պես մի բան է կատարվում: Նոր ընկալումներով 
հանդես եկած Մինաս նկարիչը, մոռացության մատնելով 13-14-րդ դարերում 
ընդունված «արևելատիպ գունագծային» ձևերը, նախընտրեց կիլիկյան ար-
վեստի պատկերային սկզբունքները. դա, իհարկե, կատարման որակով նույնը 
չէր, սակայն, նոր մոտեցումը լայն տարածում գտավ:

Խիզանը վաղուց հայտնի է եղել որպես գրչության և մանրանկարչության 
կենտրոն։ Ճիշտ այստեղ, 14-րդ դարում ձևավորված գծամաներային հետա-
քրքրական ոճն իր լավագույն արտահայտությունն է գտել Հովհաննես Խիզանցու 
արվեստում։ Հետագայում, ինչպես վերը ակնարկվեց, այստեղ տիրապետող 
դարձավ այսպես կոչված «Մինասյան հեղաշրջումը»:

16-րդ դարի երկրորդ կեսում բնիկ խիզանցի Սարգիս վարպետի երկու 
որդիները՝ Մարտիրոսն ու Սարգիս Կրտսերը Խիզանում կազմակերպում են 
գրչության և մանրանկարչության՝ այսպես կոչված «արվեստանոց»1, որտեղ 
աշխատել են երկու տասնյակից ավելի «աշակերտ» նկարիչներ։ Բարեբախտաբար, 
այդ արվեստանոցում ընդօրինակված ձեռագրերի հիշատակարաններում 
կարևոր տեղեկություններ կան աշխատող վարպետների, համատեղ աշխա-
տանքային դրվագների, կազմակերպչական զանազան այլ խնդիրների մասին: 

Հայկական մանրանկարչության ուսումնասիրման պատմության մեջ Խիզանի 
մանրանկարչությունը գեղարվեստական ինքնատիպ լեզվի և պատկերագրական 
ուշագրավ, երբեմն չկրկնվող մանրամասների շնորհիվ շուրջ մեկ դար և ավել 
իր վրա է հրավիրել հետազոտողների ուշադրությունը: Այստեղ նկարազարդվել 
են տարաբնույթ բովանդակությամբ ձեռագրեր, որոնց շարքում Ավետարան 
և Աստվածաշունչ մատյանները մեծ մաս են կազմել, ինչպես ընդունված է եղել 
հայերեն ձեռագրերի նկարազարդման ավանդույթում:

 

1. Մանրանկարիչների երեք սերունդ ընդգրկող Խիզանի այս դպրոցի համար «արվեստանոց» տերմինը 
կիրառել են նաև նախորդները, տե՛ս Armenian Art Treasures of Jerusalem, edited by Narkiss B., in collaboration 
with Stone M., historical survey by Sanjian A., managing editor Peli A., Jerusalem, Massada press, 1979, p. 92

Խիզանի մանրանկարչության մասին մի շարք մենագրություններ, հոդվածներ 
և այլ ուսումնասիրություններ են գրվել2: Առանցքային դեր ունեն Սիրարփի 
Տեր-Ներսեսյանի3, Հարություն Քյուրտյանի4, Աննա Լեյլոյան-Եկմալյանի5, Ավետ 
Ավետիսյանի6, Միքայել Առաքելյանի7 ուսումնասիրությունները ձեռագրա-
գիտական, հնագրագիտական և, իհարկե, արվեստաբանական տեսանկյունից: 

Վասպուրականի, նաև Խիզանի մանրանկարչությունը երկար տարիներ 
եղել է նաև տողերիս հեղինակի գիտական հետազոտությունների առանցքում: 
Ժամանակին մեր ուշադրությունն առավել սևեռել ենք 13-15-րդ դարերի ման-
րանկարչության ուսումնասիրման վրա՝ ցույց տալով սկզբնավորումը և զար-
գացումն ըստ գրչակենտրոնների, առանձին ծաղկողների ձեռագիր ժառան-
գությունը, պատկերագրական և ոճակատարողական արվեստը8: Նյութի 
ուսումնասիրությունը թույլ է տալիս արձանագրել, որ 16-17-րդ դարերում 
Խիզանում և շրջակայքում շարունակվում է ձեռագիր գրքի նկարազարդման 
ավանդույթը՝ հարստանալով նոր ձևակատարողական լուծումներով, պատկե-
րագրության խորհրդաբանությամբ և ոճական տարաբնույթ դրսևորումներով: 
Ուստի այս աշխատանքում մեր նպատակն է Խիզանի 16-րդ դարի վերջի և 
17-րդ դարի մանրանկարչության ուսումնասիրումը՝ ներկայացնելով վարպետ-
մանրանկարիչների գեղարվեստական ժառանգությունը, առանձին մանրա-
նկարների պատկերագրական և ոճական առանձնահատկությունները՝ մեզ 

